
16 E U Z K E R E A 

MENDIGOXALIA Gomutazokijak 

Emen dago bidia; mendi aldapean 

Ibai-onduan dagon bide zabala. 

Antziñan lez, orain be, onaño eltzen da 

Urrunetik datorran itxas-usaña. 

Oi, zelan usain onek, neure goguan 

Lo eguan gomutea berbiztu daustan. 

Bijotzean, barruban. ixarren argiz 

Begi urdiñak, barriro ixetu yataz. 

Zugatz ostian zagoz, ene maittia? 

Ditauntsot une baten. Ez, begi urdiñak 

Dagoz nigandik urrun, ixarren antzez, 

Neuretzako betiko lortu-eziñak. 

Begijetan malkuak, uxatu dodaz 

Niregandik amets zoragarrijak. 

Urtiak juan dira ta, larrosa-ametsak 

Bakarrik dira onak, udabarrijan. 

* * * 

Itxas-gorantza dua, ibaya bete 

Ortzeko argijaz dago oztin-urdiña 

Sarkalderantz gorrija dago zeruba; 

Ango aldelik ibaya dago gorrija. 

* * * 

Ibaya dago geldi. Bere barruban 

Basea dauko, goyen ur gardena, 

Ta ganian, azalan, antzezkura lez, 

Dago ortzeko marguaz, margoztuta. 

Ibaya lez, gentzean, neure gogua 

Ipiñi gura neuke: barrenian, 

Gixa-maittetasunak, aiztu eziñak 

Ixan arren, benetan basazkuak. 

Eurak baño gorago, Aberrijentzat 

Maittetasuna, auxe da, ur gardena 

Baña gorago ondiño, dan bikañena 

Jaungoikua'rentzako maittasuna. 

UTARSUS. 


